
Directora artística do festival Espazos Sonoros



Espazos Sonoros 2018 …///Espazos Sonoros 2020 …///

XUÑO

Domingo 28 de xuño, 20.00 h
Ceci n’est pas Baroque
CONCERTO INAUGURAL
PARQUE ARQUEOLÓXICO DA CULTURA CASTREXA LANSBRICA, 
SAN AMARO-PUNXÍN (OURENSE)
Coñece o teu patrimonio. Ás 17.00 h, visita guiada e obradoiros didácticos  

XULLO

Sábado 4 de xullo, 20.00 h
Tasto Solo
SANTA MARÍA DE VILABADE, CASTROVERDE (LUGO)
Coñece o teu patrimonio. Ás 15.30 h, roteiro de Soutomerille

Domingo 5 de xullo, 19.00 h
Ugía Pedreira
LONXA DE FISTERRA, FISTERRA (A CORUÑA)  
Coñece o teu patrimonio. Ás 14.30 h, ruta marítima polas baterías 
de costa de Fisterra
  

Sábado 11 de xullo, 21.00 h
Ensemble Oni Wytars
IGREXA DE SANTA MARÍA, BAIONA (PONTEVEDRA)

Domingo 12 de xullo, 17.00 h
Escoitas arredor de… Oni Wytars
PAZO DE LIÑARES, LALÍN (PONTEVEDRA)
Coñece o teu patrimonio. Ás 16.00 h, visita guiada polo pazo de Liñares  

Venres 17 de xullo, 20.00 h
Maria Ma
SAN PEDRO DE SOANDRES, A LARACHA (A CORUÑA)
Coñece o teu patrimonio. Ás 16.00 h, ruta de Gabenlle e muíños do río Anllóns

Domingo 19 de Xullo, 19.00 h
DOUS
SANTA MARÍA DO CASTRO, CERVANTES (LUGO) 
Coñece o teu patrimonio. Ás 12.30 h, ruta do Castro
  

Domingo 26 de xullo, 20.00 h
Per-Sonat
CLAUSURA
SANTA MARÍA DE ENTRIMO, ENTRIMO (OURENSE)
Coñece o teu patrimonio. Ás 16.00 h, visita guiada polo campamento 
romano de Aquis Querquennis

COMO CHEGAR:
Para coñeceres a localización de cada un dos espazos, busca en Googlemaps o mapa 
de Espazos Sonoros 2019. 

DEBES TER EN CONTA:
Os concertos son de balde e a entrada libre, ata completar a capacidade, excepto o 
concerto no Pazo do Faramello, que ten prazas limitadas.
Nas actividades e concertos con prazas limitadas sinaladas no catálogo é imprescindi-
ble a inscrición previa nas datas establecidas a través do correo 
actividades@espazossonoros.org.
Cada persoa poderá realizar un máximo de catro reservas.
Para a reserva deberase achegar o nome completo de cada unha das persoas partici-
pantes, así como un teléfono de contacto.
O día da actividade deberase presentar o código de referencia facilitado por correo 
electrónico coa formalización da inscrición. 
Información detallada en www.espazossonoros.org.

A TÚA COLABORACIÓN É IMPRESCINDIBLE:
Lembra que temos que ser responsables co medio e co patrimonio visitado.
Antes de participar nas actividades paralelas, asegúrate de que a ruta se adapta ás túas ca-
pacidades físicas en función do percorrido e duración. Ás persoas maiores de 75 anos e ás 
non inscritas en tempo e forma non é posible ofrecerlles seguro de cobertura por accidentes.
Unha vez formalizada a inscrición procura avisar, no caso de non poderes asistir, co fin de 
deixar a túa praza a outras persoas interesadas.
Procura chegar puntual ás diferentes citas.
Lembra que facer fotos ou gravar vídeos pode resultar molesto para os intérpretes e para 
o resto do público. Por favor, respecta as indicacións que facilite o persoal de produción.
As persoas menores de 18 anos deberán ir acompañadas por un adulto maior de
idade que se faga responsable. Non se recomenda a asistencia de menores de 8 anos, 
excepto que se trate de actividades especificamente deseñadas para esa franxa de ida-
de. De asistiren, as persoas adultas coidarán, en todo momento, deles.

www.espazossonoros.org

Programa... 2020 >>

CONCERTO INAUGURAL 	 Domingo 28 de xuño, 20.00 h

IMAXINARIO DISCORDANTE

Patricia Rodríguez, viola de gamba
Luca Cescotti, viola de gamba
Pilar Almalé, viola de gamba

Ceci n’ est pas Baroque (“esto non é Barroco”, nun 
xogo por negar o evidente como o famoso cadro de 
Magritte) é un trío de violas da gamba que experi-
menta combinando os seus instrumentos e a súa 
música barroca, con outras músicas non históricas, 
pero igualmente sorprendentes e de gran beleza. 
Un grupo formado por tres novísimos intérpretes 
de procedencia diversa, que confluíron en Galicia 
como alumnos da profesora de viola de gamba do 
Conservatorio Superior de Vigo, a mestra Sara Ruíz. 
Segundo eles mesmos se definen, o que interpretan 
non é Barroco, aínda que o semella, xa que os seus 
intérpretes son produto do tempo no que viven e os 
ouvintes, tamén. Así, nos seus programas mestú-
ranse obras de música antiga e outras que poderían 
perfectamente selo, sen o seren verdadeiramente, 
e que interpretan con grande elegancia. Pezas que 

Parque Arqueolóxico da Cultura Castrexa Lansbrica, San Amaro-Punxín (Ourense)

///... Ceci n’est pas Baroque 

cruzan os mares de prácidas consonancias, que 
pronto tornan en turbias disonancias, nun xogo tí-
picamente barroco de claroescuros, da man de au-
tores dos séculos XVII e XVIII, como Marin Marais, 
Johann Michael Nicolai ou Jean Baptiste Antoine 
Forqueray.

San Amaro-Punxín (Ourense)

Este parque arqueolóxico constitúe un equipamen-
to cultural de primeira orde. Nel pasaremos a tarde 
da xornada inaugural, para mergullarnos de cheo no 
coñecemento da cultura castrexa, unha cultura que 
axudou a conferir ao noso territorio personalidade 
propia desde hai máis de 2500 anos.  O elemento 
arredor do que se desenvolve o parque é o castro 
de San Cibrao de Las, coñecido como A Cidá, un 
dos mellores exemplos de xacementos arqueolóxi-
cos da Idade do Ferro do noroeste peninsular, de 
gran extensión e monumentalidade. As súas fortifi-
cacións, o excepcional da súa organización urbana 
e o feito de ser un dos castros mellor coñecidos e 
cunha maior superficie escavada, convérteno no 
mellor recurso para dar a coñecer a esencia da cul-
tura castrexa. 

Da man de guías especializadas, realizarase un 
percorrido interpretativo pola área arqueolóxica e 
participaremos en obradoiros a través dos que nos 
achegaremos á realidade cotiá do mundo galaico-
castrexo, en particular descubriremos os diversos 
sistemas de iluminación empregados na altura, así 
como as técnicas para obter lume.

Hora: 17.00 h
Capacidade máxima: 80 persoas
Prezo: 4 euros 
Inscrición: do 13 ao 24 de xuño, en 
actividades@espazossonoros.org

Non esquezas:
_Calzado cómodo para camiñar 
_Unha gorra e protección para o sol e un 
impermeable por se chove
_Auga, chocolate e unha mazá para o camiño

>> Visita guiada e obradoiros didácticos no Parque 
Arqueolóxico da Cultura Castrexa Lansbrica

COÑECE O TEU PATRIMONIO 	 Domingo 28 de xuño, 17.00 h

	 Sábado 4 de xullo, 20.00 h

Santa María de Vilabade, Castroverde (Lugo)

tastosolo.com

///... Tasto Solo 

A FLOR EN PARADIS
LITURXIA E AMOR CORTÉS NA ARS ANTIQUA

Tasto Solo presenta un cativador programa, no 
que se exploran as orixes da polifonía en Europa, 
a través dunha variada selección de motetes, com-
postos a mediados do século XIII, xunto a outras 
pezas características da Ars Antiqua e comezos da 
Ars Nova como o organum-florido (canto gregoriano 
ornamentado con “flores” segundo a terminoloxía 
medieval), secuencias latinas, pezas instrumentais 
e extractos do Ordinarium Missae, procedentes 
do Codex Montpellier ou do Códice das Huelgas. 
O programa está interpretado ao órgano portativo 
por un dos seus máis virtuosos intérpretes, Guiller-
mo Pérez, acompañado pola soprano americana 

Anne-Kathryn Olsen, seguindo a práctica medieval 
da “intabulación” na que o pequeno órgano tanxe 
as voces inferiores, mentres que a cantante inter-
preta o canto superior. Este instrumento, que foi 
unha icona durante a Idade Media para desaparecer 
completamente a comezos do século XVI, posúe 
unha enorme riqueza en canto ás súas posibilidades 
expresivas, sendo capaz de producir sublimes sons 
cun timbre fermoso e único. Ámbolos dous intérpre-
tes son quen de recrear paisaxes sonoras históricas 
a través dunha viaxe acústica, na que o organetto 
renace en novos contextos para revivir os tempos 
máis refulxentes do seu pasado musical.

Anne-Kathryn Olsen, voz
Guillermo Pérez, órgano portativo

Castroverde (Lugo)

Esta sinxela ruta circular, que transita en parte polo 
Camiño Primitivo a Compostela, permite gozar de 
singulares elementos do patrimonio natural, con 
bosques autóctonos de castiñeiros e carballos cen-
tenarios e interesantes elementos arqueolóxicos, 
históricos e antropolóxicos. Partindo da rotonda 
de Paderne (a escasos 10 Km de Vilabade) poñe-
rémonos en camiño pasando a carón dos castros 
da Pallota, do Peón e a chamada Croa de Souto-
merille. Un dos elementos de máis interese da zona, 
é a igrexa do Salvador de Soutomerille, que data 
do século XVII e conserva restos prerrománicos de 
excepcional valor. Outros elementos, como vellas 
casas grandes e un singular cemiterio de perpiaño 
completan este pequeno, pero intenso roteiro.

>> Roteiro de Soutomerille

COÑECE O TEU PATRIMONIO 	 Sábado 4 de xullo, 15.30 h

Hora e lugar de encontro: 16.00 h, na rotonda de 
Paderne, intersección das estradas LU-530  (Lugo-
Fonsagrada) e LU-106 (Romeán-Bascuas) 
Coordenadas GPS: 43.012750, -7.401897
Duración: 3 horas aprox.
Distancia: 5,27 km
Distancia do punto de saída a Vilabade en ve-
hículos particulares: 9,5 Km (15’ aprox.)
Dificultade: media-baixa
Capacidade máxima: 60 persoas
Inscrición: do 20 de xuño ao 1 de xullo, en activi-
dades@espazossonoros.org 

Non esquezas:
_Calzado cómodo para camiñar 
_Unha gorra e protección para o sol e un imper-
meable por se chove
_Auga, chocolate e unha mazá para o camiño

	 Domingo 5 de xullo, 19.00 h

Lonxa de Fisterra, Fisterra (A Coruña)

///... Ugia Pedreira 

ROSALÍA, O RAMALHO DA PEDREIRA!

Cantora e compositora, membro de grupos como 
Chouteira, Nordestinas ou Marful e de proxectos 
didácticos como aCentral Folque, Ugia Pedreira 
presenta, nesta ocasión en solitario, unha creación 
escénica baseada en poemas do libro Follas Novas, 
de Rosalía de Castro. O espectáculo centra a súa 
atención nunha Rosalía sagaz, rebelde, retranquei-
ra, indignada, apaixonada, reivindicativa, sexual, 
doída e atrevida e, como lembra a sua filla Gala, 
cunha guitarriña na man. Partindo da dor, da ferida 
presente na obra rosaliana, Ugia tira da súa propia 
dor para procurar o cambio de rumbo, analizando 
cuestións básicas da condición humana e as súas 

contradiccións nunha sociedade en cambio e crise, 
sobre a idea básica de que é a propia vida a que, 
irremediablemente, nos levará á morte. Cunha voz 
libre, maleável e poderosa, Ugia traballa conscien-
temente co seu corpo, ao tempo que emprega dife-
rentes percusións como pandeiros, pólas de árbores 
e unha babyguitar, permitíndose así mostrar e sentir 
unha paleta de emocións. Melodías e textos propios 
en forma de prosa-poética, canda interpretacións 
vogais-corporais, sobre o fondo da obra rosaliana, 
recrearán os estados imaxinarios e físicos polos que 
pasa unha artista durante o proceso creativo.

©

Programa da xornada

Ás 14.30 h, encontro no porto de Fisterra.

Ás 15.00 h, saída en barco e ruta pola ría (o prezo 
da pasaxe, 10 euros, inclúe degustación a bordo 
de petiscos doces e salgados e refrescos e visita 
ao castelo de San Carlos).

Ás 17.00 h, regreso ao porto de Fisterra e visita ao 
castelo de San Carlos.

Ás 19.00 h, concerto de Ugía Pedreira na lonxa de 
Fisterra

Capacidade máxima: 60 persoas 
Inscrición: do 20 de xuño ao 1 de xullo, en 
actividades@espazossonoros.org

Non esquezas:
Roupa e calzado cómodo
Unha gorra e protección para o sol
Un impermeable por se chove e roupa de abrigo 
para o barco.

Fisterra (A Coruña)

A ría de Corcubión dispuña, xa a comezos do XVII, 
de pequenas trincheiras defensivas dotadas de pe-
zas de artillería, coas que se facía fronte ás incur-
sións de corsarios franceses e ingleses. A comezos 
do século XVIII, en tempos de Felipe V, comezouse 
a deseñar un plan de construción de buques para a 
Armada e a fortificación dos portos de Galicia. No 
caso da ría Corcubión, formarían parte deste plan 
as baterías do Cardeal, en Corcubión, do Príncipe 
en Ameixenda (Cee) e a de San Carlos en Fisterra. 
Todas elas consérvanse, aínda que algo modifica-
das na súa fisonomía, estando en mans privadas as 
de Cee e Corcubión, e sendo pública a do Castelo 
de San Carlos. 

Para ver de preto estas baterías de costa e coñe-
cer máis sobre a súa función e significado, faremos 
unha ruta por mar que nos levará a percorrer cada 
un destes elementos defensivos. A ruta sairá do 
porto de Fisterra, para adentrármonos en barco na 
enseada do mesmo nome cara á ría de Corcubión, 
e contemplar desde o mar as dúas fortificacións 
costeiras que pechan a ría, a do Príncipe e a do 
Cardeal, pasando de volta a carón das Illas Lobei-
ras. Xa en Fisterra, faremos unha parada na última 
das fortalezas, a de San Carlos, hoxe convertida en 
museo da pesca, antes de acudir ao concerto no 
edificio da Lonxa.

>> Ruta marítima polas baterías de costa de Fisterra

COÑECE O TEU PATRIMONIO 	 Domingo 5 de xullo, 14.30 h

	 Sábado 11 de xullo, 21.00 h

Igrexa de Santa María, Baiona (Pontevedra)

///... Ensemble Oni Wytars 

Pazo de Liñares, Lalín (Pontevedra)

Sentir da voz dos propios intérpretes, fronte a fron-
te, a narración das súas experiencias musicais e 
persoais é a singularidade deste xa tradicional apar-
tado da programación, que Espazos Sonoros reto-
ma logo dalgunhas edicións de pausa. Un formato 
de conversa e música ao vivo que nos permitirá co-
ñecer de preto e gozar da conversa dos membros 
dun dos grupos máis senlleiros do ámbito da músi-
ca antiga, o grupo Oni Wytars, coa súa formación ao 
completo. Conducidos polo xornalista e amigo do 
programa, Anxo Quintela, nel poderemos ademais 
escoitar, mesmo interpretar conxuntamente con 
eles, nun distendido ambiente, músicas ao vivo nun 
impresionante espazo, o Pazo de Liñares, en Lalín.

>> Escoitas arredor de… Oni Wytars

COÑECE O TEU PATRIMONIO 	 Domingo 12 de xullo, 17.00 hSábado 11 de xullo, 21.00 h

Igrexa de Santa María, Baiona (Pontevedra)

oniwytars.de

///... Ensemble Oni Wytars 

IL PARADISO DELLA MUSICA
MUSICA ANTIQUA ITALICA

Oni Wytars é unha das formacións máis emblemáti-
cas, todo un referente dentro do mundo da música 
antiga. Con máis de trinta anos de existencia, ac-
tuaron nos máis diversos escenarios de varios con-
tinentes. O seu estilo, dificilmente clasificable pero 
inconfundible, nútrese de moi diversas influencias 
culturais e musicais, tanto na instrumentación como 
na interpretación, na que xoga tamén un importante 
papel a improvisación. O século XVI deu lugar na 
Italia a un frutífero encontro entre as culturas mu-
sicais italiana e española arredor do virreinato de 
Nápoles. Esta rexión era xa, de seu, un auténtico 
crisol de culturas no que, ademais, tiña unha for-
te presenza a cultura árabe, que se misturaba coa 
europea a través do Mediterráneo. Dese singular 
e frutífero contexto nace o programa desta tarde, 
centrado na Italia antiga como paraíso da música. 
Cancións populares dunha encantadora sinxeleza, 
procedentes das estradas de Nápoles, que falan de 
figuras tráxicas, de soños, da soedade, do amor, 
canda refinadas vilanescas, frótolas e tarantelas, 
mestúranse con arias de alta e intemporal poesía, 
de grandes mestres e mestras do seu tempo como 
Tomboncino, Kapsberger, Da Nola ou Strozzi.

Gabriella Aiello, voz e castañolas 
Peter Rabanser, canto, guitarra barroca e ceccola 
Marco Ambrosini, nickelharpa, mandolina 
Riccardo Delfino, canto, arpa 
Michael Posch, frautas 
Katharina Dustmann, percusións

	 Vernes 17 de xullo, 20.00 h

San Pedro de Soandres, A Laracha (A Coruña)

///... Maria Ma 

ORACIÓNS E JODLER PARA
HACKBRETT SOLO

O dulcimer (Hackbrett), é un instrumento típico 
da música tradicional das rexións alpinas, se ben 
existen versións semellantes do instrumento en nu-
merosas culturas ao longo do mundo. A austríaca 
Maria Ma é unha virtuosa intérprete de Hackbrett, 
instrumento que toca desde que tiña cinco anos. 
Con el foi quen de desenvolver un estilo moi per-
soal a través de composicións propias de grande 
complexidade rítmica. Con elas, crea un ambiente 
fascinante e evocador de experiencias auditivas 
sorprendentes e bizarros sons, abrindo así novos e 
insondables camiños para un instrumento de fon-
da tradición popular no seu país de orixe. Intérprete 
e compositora, Maria Ma actúa con frecuencia en 
solitario e formando parte de diversas formacións 
como o Maria Ma Terzett, o trío Einklang ou Innanna 

e desenvolve, ao tempo, o laureado proxecto edu-
cativo Free Beat Company, un grupo de percusión 
aberto, fundado na cidade de Innsbruck, que pre-
tende ser punto de encontro interxeracional e inter-
cultural, a través da música, como elemento para o 
intercambio.

Maria Ma, dulcimer

www.maria-ma.com

A Laracha (A Coruña)

Trátase dunha senda verde lineal, que discorre á 
beira do río Anllóns ao seu paso polo concello de A 
Laracha, río que máis adiante desemboca en Ponte-
ceso, a patria do escritor Eduardo Pondal. O punto 
de saída será a área recreativa de Gabenlle, para 
transitar por unha fermosa paisaxe típica de Ribeira. 
A forza coa que baixa a auga nesta zona fixo que, 
tradicionalmente, se contruísen muíños para moer o 
gran, que se extraía destas ricas terras, considera-
das o celeiro de Bargantiños. Os muíños restaura-
dos que se atopan na ruta son: o do Formigueiro, o 
das Pezas, o Grande de Gabenlle e o Tarrulo.

>> Ruta de Gabenlle e muíños do río Anllóns

COÑECE O TEU PATRIMONIO 	 Vernes 17 de xullo, 16.00 h

Hora e lugar de saída: 16.30 h, da área Recreativa 
de Gabenlle
Coordenadas GPS: 43.238684, -8.570222
Duración: dúas horas aprox.
Distancia: 6 km aprox.
Distancia do punto de saída a Soandres en ve-
hículos particulares: 9,5 Km (15’ aprox.)
Dificultade: baixa
Capacidade máxima: 60 persoas
Inscrición: do 4 ao 15 de xullo en 
actividades@espazossonoros.org

Non esquezas:
_Calzado cómodo para camiñar
_Unha gorra e protección para o sol e un 
impermeable por se chove 
_Auga, chocolate e unha mazá para o camiño

 	 Domingo 19 de Xullo, 19.00 h

Santa María do Castro, Cervantes (Lugo)

sondous.com

///... DOUS

MÚSICAS QUE ARRECENDEN A LUGARES

Fernando Abreu, clarinetista de amplia formación 
académica especializado na interpretación de cla-
rinetes históricos e na música contemporánea, e 
Pablo Carrera, guitarrista, compositor, produtor e 
músico experimentador, son os integrantes desta 
singular formación, que leva xa preto de vinte anos 
facendo músicas a medio camiño entre as músi-
cas do mundo e a improvisación. Ao longo da súa 
traxectoria publicaron tres discos sÓ sOn sOns, 
Dous e A Viaxe de Yoyo, publicado en 2017. Ade-
mais, traballaron na creación de espazos sonoros 
para espectáculos teatrais como A paz do crepús-
culo e García, xunto ao director Cándido Pazó. A 
súa música serviu tamén de acompañamento en 

varios traballos audiovisuais e formou parte do 
proxecto VoArte, do creador e coreógrafo Víctor 
Orive, un traballo que afondaba na exploración das 
potencialidades terapéuticas da música. As súas 
interpretacións semellan tinguidas de influencias 
diversas, o que lles permite crear un repertorio de 
composicións propias co que, como eles mesmos 
apuntan, afondan na procura da emoción por riba 
do virtuosismo técnico, para convidar así aos ou-
vintes a unha viaxe a través dos sentidos. Nesta 
xornada de paseo polos Ancares, viaxaremos con 
DOUS, escoitando unhas músicas que arrecenden a 
lugares coñecidos e lugares imaxinarios, sen deixar 
de sentir a nosa propia realidade.

Fernando Abreu, clarinetes e voz
Pablo Carrera, guitarras e voz

Cervantes (Lugo)

O percorrido levaranos polas serras orientais gale-
gas, que forman parte da reserva da biosfera dos 
Ancares, una zona dunha gran relavancia medioam-
biental, cultural, etnográfica e de fermosas paisaxes 
de montaña. A ruta, circular, parte da propia igrexa 
de Santa María, pasa por San Román e polo com-
plexo etnográfico, onde atoparemos reconstrucións 
de pallozas tradicionais dos Ancares, para seguir 
cara o río Castro e subir de volta até Santa María. 
Alí, da man de veciñas e veciños e de integrantes 
do colectivo Patrimonio dos Ancares, visitaremos as 
escavacións do castro, situado a carón da Igrexa de 
Santa María. O Castro de Santa María de Cervan-
tes representa un poboado mineiro habitado entre 
os séculos I a.C e II d.C.. Foi escavado en varias 
fases a partir do ano 1995, aínda que máis da me-

>> Ruta do Castro

COÑECE O TEU PATRIMONIO 	 Domingo 19 de Xullo, 12.30 h

tade da súa extensión permanece soterrada. Estes 
traballos proporcionaron abondosos datos sobre a 
arquitectura castrexa, pois revelaron edificacións de 
diversa tipoloxía, con interesantes elementos, como 
entalladuras para os marcos das portas, lacenas, 
cubrición con elementos vexetais, zócalos exterio-
res, ou a existencia de fogares con bancos corridos, 
braseiros ou fornos. A economía deste castro está 
claramente vinculada ás minas de Viña da Moura e 
do Ribadón, que se explotaban a ceo aberto para 
aproveitar o mineral aurífero primario, asociado a 
mineralizacións de ferro, cunha rede hidráulica ba-
seada nunha infraestrutura complexa de canles a 
distintas cotas do monte, aproveitando o paso do 
río Quindous.

Hora e lugar de encontro: ás 12.30 h, ao pé da 
igrexa de Santa María do Castro 
Coordenadas GPS: 42.865723, -7.042395 
Duración: 5 horas incluíndo unha parada 
para o xantar 
Distancia: 8,2 km 
Dificultade: media 
Capacidade máxima: 60 persoas 
Inscrición: do 4 ao 15 de xullo en 
actividades@espazossonoros.org 

Non esquezas: 
_Calzado cómodo para camiñar 
_Unha gorra e protección para o sol e un 
impermeable por se chove 
_Un pequeno refrixerio e bebida para o xantar 
_Auga, chocolate e unha mazá para o camiño

Cervantes (Lugo)

>> Ruta do Castro

Domingo 19 de Xullo, 12.30 h  			   COÑECE O TEU PATRIMONIO

	 Domingo 26 de xullo, 20.00 h
CLAUSURA

A PEREGRINA
MULLERES PEREGRINAS NA IDADE MEDIA- 
ESPIRITUALIDADE E CONTEMPLACIÓN 
NA PROCURA DE AVENTURA 

Christine Mothes, voz
Tobie Miller, voz e zanfona
Claire Piganiol, arpa
Sabine Lutzenberger, voz e dirección

A peregrinación, obriga espiritual, necesidade ou 
gusto pola aventura? Esta pregunta ilustra a in-
tención e os contidos dun programa concibido 
como relato musical arredor de mulleres que, na 
Idade Media, emprenderon o seu camiño a través 
de tres dos máis representativos lugares de pere-
grinación, Xerusalén, Roma e Compostela. Nomes 
como Leonor de Aquitania ou Margarete von Be-
verley inspiran este relato, no que se dará conta 
das duras e perigosas xornadas que se sucedían 
ao longo do Camiño e nas que o canto xogaba un 
importante papel, tanto á hora do rezo, como ao 
longo das sucesivas estacións relixiosas de obri-
gada parada. Laudas e himnos dos séculos XIII e 
XIV procedentes do Laudario di Cortona, cantos do 

Santa María de Entrimo, Entrimo (Ourense)

///... Per-Sonat 

Santa María de Entrimo, Entrimo (Ourense)

>> Visita guiada polo campamento 
romano de Aquis Querquennis///... Per-Sonat 

COÑECE O TEU PATRIMONIO 	 Domingo 26 de Xullo, 16.00 hDomingo 26 de Xullo, 20.00 h 				  

Aproveitando o noso paso polo suroeste da pro-
vincia de Ourense, deterémonos neste complexo 
arqueolóxico, formado por un campamento militar 
romano e unha mansión viaria, situados na parro-
quia de Baños de Bande, xunto ao encoro das Cun-
chas, no río Limia. O campamentno foi escavado 
nos anos vinte do século pasado por Florentino Ló-
pez Cuevillas, traballos que se retomarían nos anos 
setenta para continuar até a actualidade. O campa-
mento estivo ocupado entre finais do século I e co-
mezos do II e serviu para a construción da Via XVIII 
ou Via Nova, que comunicaba Braga con Astorga. 
A xulgar polos vestixios nel atopados, pénsase que 
puido acoller a Cohorte III dependente da Legio VII 
Gémina. A mansión viaria, a terceira da vía desde 
Braga, serviu posteriormente para dar aloxamento 
aos viaxeiros que transitaban por dita calzada, unha 
vez rematada. Cunha extensión de 2,5 hectáreas, 
o campamento estaba rodeado por unha muralla 
rectangular de esquinas redondeadas, con torres 
defensivas e catro portas, das que se escavaron 
tres. No seu interior, barracóns para a tropa, celei-
ros, fornos, un hospital, o aedes, letrinas, dan mosta 
da magnitude do xacemento e a importancia dos 
restos nel escavados. Preto del atópase tamén unha 

zona de augas termais con varias piscinas de pedra, 
vestixios dun balneario, que funcionou até que se 
construíu o encoro, nos anos corenta do século XX. 
Acompañados por persoas expertas, coñecedoras 
da zona, faremos unha visita contextualizada a este 
impresionante lugar, situado nunha zona asolada 
polas augas do encoro en certas épocas do ano, 
mais, sen dúbida, aínda de grande fermosura pai-
saxística. 

Hora e lugar de encontro: 16.00 h xunto á porta de 
entrada ao centro de interpretación 
Coordenadas GPS: 41.971720, -7.985116 
Prezo da visita: 2 euros 
Capacidade máxima: 60 persoas 
Inscrición: do 11 ao 22 de xullo, en 
actividades@espazossonoros.org 

Non esquezas: 
— Roupa e calzado cómodo para camiñar 
— Unha gorra e protección para o sol 
— Un impermeable por se chove 
— Auga, chocolate e unha mazá para o camiño

Llibre Vermell de Montserrat e do Códice das Huel-
gas, conforman un programa interpretado polo 
conxunto Per-Sonat, dirixido pola soprano Sabine 
Lutzenberger, que nos levará a experimentar ese 
característico goce contemplativo de tempos pa-
sados a través dunhas músicas á vez efusivas, de-
licadas, enérxicas e sensuais.

per-sonat.de

Santa María de Entrimo, Entrimo (Ourense)



www.espazossonoros.org

Espazos... 2020 >>

San Amaro-Punxín (Ourense)

Parque Arqueolóxico 
da Cultura Castrexa Lansbrica

Domingo 28 de xuño, 20.00 h >> Ceci n’est pas Baroque
CONCERTO INAUGURAL
Coñece o teu patrimonio: ás 17.00 h, visita guiada e obradoiros didácticos

O Castro de San Cibrao de Las, ou a Cidade, como 
é coñecida na zona é, pola súa superficie e mo-
numentalidade, un dos maiores castros de Galicia, 
comparable co de Santa Tegra, e semellante ás 
citanias portuguesas. Ocupa, aproximadamente, 
unhas 10 hectáreas, cunha forma que se aproxima 
a unha elipse, con eixos duns 420 e 295 metros. 
Grazas ás sucesivas excavacións arqueolóxicas 
levadas a cabo, a primeira das cales foi realizada 
hai case 100 anos, no 1922, por Florentino López 
Cuevillas, sabemos que estivo habitado entre os 
séculos II a.C e II d.C, con ocupación residual até 
o século IV. Pertence, polo tanto, á epoca final da 
cultura castrexa, a Idade do Ferro, solapándose xa 
coa da romanización. Nunha inscrición atopada no 
castro consta o nome de Lansbricae, é dicir poboa-
do fortificado (-bricae) de Lans. Esta última verba 
é, precisamente, o nome actual do lugar. O castro 
ten unha estrutura formada por dúas murallas con-
céntricas: unha exterior, notablemente maior, duns 
2300 metros de perímetro e con tres portas, e unha 
interior máis pequena, a croa, con dúas portas. As 
murallas delimitan cadansúa zona poboacional, 
con características diversas. No exterior, as cons-
trucións forman os chamados barrios ou casas-pa-
tio, mentres que o interior está formado por cons-
trucións illadas. Ademais, o acceso á zona superior 
facíase por medio de escaleiras, e non por ramplas, 
o que impediría a entrada de carros. O castro conta 

con outras murallas externas e un foxo que o rodea, 
formando unha terceira muralla, visible parcialmen-
te diante das tres portas de entrada do segundo 
perímetro. A pesar de todas estas medidas defensi-
vas, non semella que os habitantes do castro fosen 
especialmente guerreiros. Os restos atopados nas 
sucesivas campañas arqueolóxicas, a última das 
cales tivo lugar no ano 2016, permitiron descubrir, 
sobre todo, restos de actividade agrícola, cerámica 
foránea e de produción local, fusaiolas (pesas de 
tear), moeda, etc. Moi cerca do castro, en Laias e 
Barbantes, hai restos antigos de actividade minei-
ra. Estas evidencias, xunto cos poucos restos de 
armas desenterrados, meramente testimoniais, in-
dican unha vida no castro afastada da actividade 
bélica, e orientada á actividade económica e pro-
dutiva: agricultura, minería, e manufactura textil e 
cerámica. Pertencente á Xunta de Galicia e polas 
súas singulares características, San Cibrao de Las 
foi escollido para albergar o Parque de Arqueoló-
xico da Cultura Castrexa. Xunto co seu centro de 
interpretación, forma parte dunha rede de parques 
históricos e arqueolóxicos que cubren diversos pe-
ríodos da historia de Galicia. Aínda que as obras se 
inician no 2007, o parque non abriría as súas por-
tas até o 2014. O seu interior, ademais do propio 
museo que contextualiza o lugar, acolle salas para 
conferencias e exposicións, espazos para obradoi-
ros e laboratorios e unha cafetería.

Castroverde (Lugo)

Santa María de Vilabade

Sábado 4 de xullo, 20.00 h >> Tasto Solo
Coñece o teu patrimonio: ás 15.30 h, roteiro de Soutomerille

Situada en pleno Camiño Primitivo, a actual igrexa 
de Santa María de Vilabade ten a súa orixe nunha 
fundación monacal feita no ano 1457 por Fernando 
de Castro, da casa dos Lemos, cóengo e deán da 
catedral de Santiago. Porén, semella que, neste pun-
to, existiu un templo anterior, xa que, no ano 1202, 
se fala xa de Santa María de “Villa Abati”. Pola súa 
parte, a tradición di que o templo foi fundado polo 
propio San Francisco con motivo da súa suposta pe-
regrinación a Compostela, e conta que, na Fonte do 
Romeiro, nese mesmo lugar, se apareceu un lobo do 
monte veciño da Vacariza. A igrexa é un exemplo do 
gótico tardío galego. Foi rematada no ano 1468 e ten 
importantes reformas e engadidos posteriores, como 
o chamativo pórtico, de estilo neoclásico. Formou 
parte dun convento de franciscanos, cuxas estancias 
estarían acaroadas á parte sur, e do que só queda 
o templo. Esta comunidade, que tería funcións hos-
pitalarias por razón do seu emprazamento, rematou 
marchando ao convento de Lugo. É probable que, 
sobre o que eran parte das dependencias, Diego 
Osorio de Escobar, Virrei de México e bispo de Pue-
bla - nacido en Vilabade -, adaptase para o seu uso 
privado o pazo que está ao carón da igrexa.

De gran tamaño, a igrexa é chamada a “catedral” de 
Castroverde. Ten unha única nave, cunha cabecei-

ra tardogótica, mentres que o resto e o coro foron 
reformados posteriormente grazas á munificencia 
de Diego Osorio e outros benefactores. No exterior, 
ademais do pórtico da fachada, de época neoclási-
ca, que tamén se estende cara o lateral sur, desta-
can os contrafortes da ábsida e as xanelas góticas. 
A espadana é un engadido do Barroco. Os capiteis 
das portas teñen decoracións con figuras humanas e 
vexetais e, ao carón da porta principal, hai unha inte-
resante inscrición, en letra gótica, que lembra a súa 
fundación no 1457 polo noble caballero Don Fernan-
do de Castro. Tamén aparece o escudo dos Castro 
xusto enriba do arco da porta. Outros escudos que 
se poden ver pola edificación son os das familias dos 
Osorio e os Montenegro.

No interior da igrexa, de proporcións notables como 
se ten dito, hai dous interesantes retablos laterais 
renacentistas. Consérvanse tamén algunhas pintu-
ras murais da mesma época, moi deterioradas, e a 
tumba dos fundadores na capela maior. Destaca so-
bremaneira o monumental retablo, que dá boa proba 
dos ricos protectores que tivo a igrexa no pasado. 
Este foi contratado ao maestro arquitecto y escultor 
compostelán Francisco de Lens, no ano 1759, por 
Juan José Osorio Santiso y Omaña e José Benito 
Montenegro Páramo y Somoza que eran, na altura, 

os donos das xurisdicións de Pena, Fonteita, Vila-
bade e Burón. Custou 18.000 reais, unha suma de 
certa importancia para a época. A profesora Dolores 
Vila Jato sinala que o retablo segue o modelo, adap-
tado a este espazo máis modesto, do imponente 
retablo da Igrexa da Universidade de Santiago, so-
bre todo no intento de dotalo de suficiente profundi-
dade. Segundo parece, no contrato ponse especial 
énfase nese punto. O antecedente máis próximo a 
esta obra é o retablo da igrexa das Orfas, tamén do 
mesmo autor, co que garda bastantes semellanzas.

Fisterra (A Coruña)

Lonxa de Fisterra

Domingo 5 de xullo, 19.00 h >> Ugia Pedreira
Coñece o teu patrimonio: ás 14.30 h, ruta marítima polas baterías de costa de Fisterra

O edificio, obra do estudio CREUSeCARRASCO, 
foi inaugurado en 2008. Está situado no porto da 
vila de Fisterra e forma parte das actuacións previs-
tas no proxecto de ordenación da fronte marítima 
da vila. O proxecto naceu cunha clara intención de 
servir ás actividades propias da lonxa do porto, ao 
tempo que se pretendía converter este edificio nun 
atractivo turístico e para o lecer, polo que unha das 
novidades que contemplaba o proxecto era a de 
procurar que a lonxa incorporase o turismo ás súas 
actividades cotiás de venda de peixe e mariscos. 
Esta dualidade de usos conséguese permitindo a 
entrada de visitantes que poden asistir ás poxas de 
peixe, para o que foi ideado un sistema de pasarelas 
internas, polas que se pode realizar un percorrido 
polas instalacións sen interferir nas zonas de activi-
dade económica. Os percorridos de traballadores e 
visitantes aparecen claramente separados e, á fun-
ción básica de venda de peixe ou oficinas do porto 
e de armadores, únense outras funcións engadidas, 
como as de información para visitantes, exposición 

de material didáctico, a de control ou unha pequena 
tenda. As pasarelas que cruzan o recinto de exposi-
ción e venda de peixe protexen os seus laterais con 
pantallas de vidro, que funcionan como barreiras 
hixénicas e serven, ademais, de soporte ao material 
expositivo. Ambas as dúas únense nunha sala de 
exposicións. A propia concepción do edificio, que 
vén determinada por esta dobre funcionalidade, 
permite singularizalo dentro do conxunto das lonxas 
convencionais.

A iluminación interior conséguese a través do em-
prego de vidro, tanto na planta baixa como na 
superior. Na construción empregáronse materiais 
como granito, resinas, metal, formigón, aluminio ou 
aceiro esmaltado, que confiren ao edificio un aire 
industrial. O proxecto foi seleccionado no Concur-
so de Actuacións Accesibles, en 2012, polo Colegio 
Oficial de Arquitectos de Madrid e gañou o premio 
Enor Galicia de arquitectura en 2007.

Baiona (Pontevedra)

Igrexa de Santa María

Sábado 11 de xullo, 21.00 h >> Ensemble Oni Wytars

A igrexa de Santa María de Baiona é un templo, 
de aspecto fortificado, de tres naves rematadas en 
ábsidas rectangulares, tipoloxía non moi frecuente. 
Pertence ao estilo románico de transición, oxival, e 
edificouse no século XIII, aínda que parece que nese 
mesmo lugar había xa, no século XII, un templo que, 
por un privilexio de 1137 de Afonso VI, pasou a 
depender do mosteiro de Santa María de Oia, per-
tencente este á orde do Císter. A este feito pódese 
deber a semellanza que garda a nave principal da 
igrexa coa de Oia. A fachada occidental dispón de 
dous potentes contrafortes que enmarcan un bonito 
rosetón e a porta, que ten tres pares de columnas, 
coas súas arquivoltas, e un tímpano liso. No seu 
interior, a planta é basilical con tres naves de seis 
tramos (a central de maiores dimensións), cubertas 
con bóveda de canón apuntada. Nas naves recons-
truíuse o teito de madeira.

Durante máis de catro séculos, a igrexa tivo o ran-
go de colexiata. Fora instituída como tal por Die-
go de Muros, bispo de Tui, en 1482, e así perdurou 
até o Concordato de 1851, que suprimiu todas as 
colexiatas, agás algunhas singulares (como a de 
Covadonga ou Roncesvalles), e aquelas situadas 

en capitais de provincia que non tiñan unha sé epis-
copal, como sucedeu en Galicia coa da Coruña. Na 
súa nova función como colexiata, a música cobrou 
unha certa relevancia. O padre Flórez, no tomo XXIII 
da súa famosa España Sagrada, recolle que, das 
once racións que tiña, nove eran ordinarias pero as 
outras dúas, que se obtiñan por oposición, estaban 
reservadas para un organista e un cantor. Ademais, 
a colexiata contaba tamén con catro nenos de coro. 
Boa proba desa intensa vida musical é que temos 
constancia de que, nunha data moi temperá, 1515, 
había xa na colexiata un órgano construído por Juan 
de Entenza, organeiro, que nesas datas estaba a 
construír outro para a catedral de Tui. Con poste-
rioridade, en 1791, o organeiro compostelán José 
Benito González de Seixas fará un novo, que será 
o que sobreviva até o século XX, cando o órgano 
e mais o coro coas súas reixas foron retirados da 
nave central.

No último ano, a Consellería de Cultura acometeu 
na igrexa obras para a restauración do edificio, eli-
minando problemas estruturais da igrexa, ademais 
da reparación de cubertas, paramentos interiores, 
vidrieiras e limpeza de fachadas.

Lalín (Pontevedra)

Pazo de Liñares

Domingo 12 de xullo, 17.00 h>> Escoitas arredor de Oni Wytars
Coñece o teu patrimonio: ás 16.00 h, visita guiada polo pazo de Liñares

Situado na parroquia de San Martiño de Prado, no 
Concello de Lalín, este pazo constitúe un dos me-
llores expoñentes do que foron as construcións pa-
lacianas da Comarca de Deza e de Galicia en xeral. 
De estilo barroco galego, foi construído a finais do 
século XVII e comezos do XVIII, e foi casa dos Ta-
boada, unha das linaxes máis importantes de Gali-
cia, na que viviron até 1920, nacendo nel o coñecido 
aviador galego, Joaquín Loriga Taboada.

O pazo viviu épocas de gran esplendor, especial-
mente ao longo do século XIX, cando se reunían alí 
importantes persoeiros pertencentes á burguesía, 
á curia e á intelectualidade. Por alí pasaron Emilia 
Pardo Bazán, Ramón Cabanillas ou Otero Pedrayo, 
que incluso introduciron a memoria do Pazo de Li-
ñares na literatura. No primeiro terzo do século XX 
o pazo entra en franca decadencia trala morte de 
Carlos Taboada y Rada, en 1903, pola mala Admi-
nistración que das propiedades fixeron os seus her-
deiros, conducindo ao embargo do Pazo en 1920. 
A propiedade pasará entón por diversas mans, até 
que no ano 2002 foi vendido ao Concello de Lalín. 
Tras o abandono da propiedade polos Taboada, o 
pazo sufriu un progresivo deterioro e o seu estado, 
no momento da súa restauración, era moi precario. 

Dos elementos orixinarios do Pazo só se conservan 
as fachadas de pedra e muros de mampostería, así 
como a maior parte da estrutura portante de ele-
mentos de madeira. Tamén se conservan algun-
has pinturas murais do friso que decoraba o salón 
principal, unhas curiosas pinturas co retrato dun 
can que parece que pertenceu á familia, escudos 
e floróns que decoraban os teitos, os comedeiros 
das antigas cortes de cabalos, unha pía bautismal, 
a capela, que se atopaba en estado ruinoso, a fonte 
da entrada, o forno, o pozo e un lavadoiro.

O Pazo de Liñares destaca polo seu importante vo-
lume, así como por unha chaminea de considera-
bles dimensións e unha solaina na fachada sureste, 
conformada por cinco arcos sustentados por co-
lumnas de pedra e balaustrada maciza de perpia-
ño. Do resto do mobiliario da casa non se conserva 
nada, aínda que se ten constancia da riqueza que 
atesouraba esta construción palaciana, que dispuña 
de habitacións para a familia e o servizo, bibliote-
ca, arquivo, oratorio, pombeiro, hórreo, xardíns con 
frutais, horta, fontes e mesmo unha pequena pes-
queira no río. Ademáis, dispuña de auga corrente, 
conducida por canos de canteiría desde unha mina 
situada a maior altura mediante un sistema de vasos 

comunicantes, o que non deixaba de ser un luxo na-
quela altura. Declarado BIC no ano 2009, en 2011 
comezan os traballos de rehabilitación en colabo-
ración coa Administración Estatal e a Consellería de 
Cultura e Turismo. Actualmente é a sede do Museo 
da Marioneta, centro para a celebración de activida-
des sociais e culturais de carácter público e centro 
de restauración arqueolóxica dependente do Museo 
Provincial de Pontevedra.

A Laracha (A Coruña)

Igrexa e mosteiro de 
San Pedro de Soandres

Venres 17 de xullo, 20.00 h >> Maria Ma
Coñece o teu patrimonio: ás 16.00 h, ruta de Gabenlle e muíños do río Anllóns

Aínda que o primeiro dato documental que temos 
sobre San Pedro de Soandres é do século X, é moi 
probable que, como sucede con tantos outros mos-
teiros do país, de tan antiga tradición cenobítica, 
teña a súa orixe nalgún tipo de comunidade relixio-
sa formada neste lugar con anterioridade. Algunhas 
fontes remontan a súa existencia aos séculos VI ou 
VII, considerando tamén a posibilidade de que na 
zona existise xa algún templo anterior de orixe ro-
mana. Nun cartulario conservado no Archivo Históri-
co Nacional, aparece o mosteiro de Soandres citado 
por primeira vez. Trátase dun documento con data 
do 30 de agosto de 956, no que o conde Paio Petri 
fai donazón de certos bens ao mosteiro. Daquela 
era un mosteiro da orde bieita, non moi grande, que 
debeu ir consolidando propiedades na zona de Ber-
gantiños ao longo dos séculos, até ter certa influen-
cia e poder na zona. Na súa orixe o mosteiro estaba 
dedicado a San Salvador mais, no ano 1351, os 
monxes, en agradecemento ao rei Pedro I por exi-
milos dos dereitos de “yantar e colleita”, cambiaron 
a advocación pola de San Pedro. Máis alá de datos 
illados coma estes, a escaseza de fontes documen-
tais non permite trazar esta parte da súa historia 
máis polo miúdo. Coa reforma das congregacións 
relixiosas, no ano 1499, Soandres pasou a ser un 
priorado dependente do mosteiro de San Martiño 
Pinario e, como tal, continuaría até o seu abandono 

definitivo, no ano 1835, como consecuencia da des-
amortización de Mendizábal.

Na actualidade consérvanse do edificio a igrexa e 
a reitoral, antiga casa dos frades do priorado. Na 
igrexa destaca a súa cabeceira gótica, con tres 
ábsidas que se corresponden no interior coas tres 
naves. Esta cabeceira lembra a outras da orde, 
como por exemplo á de Cins, ou a outras das ordes 
franciscana e dominica que se poden ver por toda 
Galicia. Dese período gótico consérvase só esta 
cabeceira, xa que a nave da igrexa foi reconstruída 
e reformada nos séculos XVII e XVIII. A casa reito-
ral reviste certo interese, pois conserva un peque-
no pero xeitoso claustro, cunha escaleira de pedra 
externa, ademais doutras estancias que servían de 
cortes para os cabalos e que hoxe están parcial-
mente reformadas. No interior da igrexa, durante 
unhas obras de acondicionamento, descubríronse 
os altares das capelas laterais, cada un con cinco 
soportes e, nos centrais, un oco para conter as re-
liquias. Un deles, o correspondente á mesa do lado 
do Evanxeo, contiña unha pequena caixa de madei-
ra circular e no seu interior outras dúas pequenas 
caixas para conter reliquias (lipsanotecas) envoltas 
nun pano encarnado. Estes altares dátanse do sé-
culo XIV e son estruturas únicas en Galicia.

Cervantes (Lugo)

Santa María do Castro

Domingo 19 de Xullo, 19.00 h >> DOUS
Coñece o teu patrimonio: ás 12.30 h, ruta do Castro

A igrexa está situada nunha zona de montaña ao 
oeste da Serra dos Ancares, no val do río Quindous, 
afluente do Navia, e forma parte dun conxunto inte-
grado por un castro, as minas romanas da Viña da 
Moura e do Ribadón e unha necrópole baixomedie-
val. A singularidade da igrexa está no feito de estar 
asentada precisamente sobre o poboado castrexo 
e a necrópole. Nas escavacións levadas a cabo en 
varias campañas a partir de 1995 púxose ao des-
cuberto parte do castro e atopáronse unha serie de 
tumbas antropomórficas, así como unha moeda, o 
que fixo supor a orixe medieval da igrexa. A fábrica 
actual non se remonta máis aló de comezos do XVI 
ou finais do XV, o que desbota a idea de que se trata 
dunha construción contemporánea ou dos últimos 
anos da Idade Moderna, como se ten apuntado. 
Trátase dun edificio que se asenta, probablemente, 
sobre os alicerces doutro de época baixomedieval, 
que se foi modificando ao longo dos séculos, cons-
truído para cristianizar un lugar pagán.

A igrexa ten planta basilical absidiada, de nave úni-
ca rectangular, cuberta de lousa a dúas augas e áb-
side de menor altura que a nave. Conserva, entre 
outros elementos, dúas portas de acceso e unha 
pequena xanela alancetada no testeiro, que estivo 
tapiada até as restauracións que se acometeron na 
última década. No abucinamento da xanela ato-
páronse restos de pinturas murais de gran interese, 

aínda que en mal estado e destruídas en parte polo 
tapiado da mesma. Nelas, apreciábase un sol en 
tons vermellos, unhas estrelas de oito puntas e unha 
lúa, todo sobre un fondo azulado no que podería 
ser unha bóveda celeste que ocupase tamén parte 
da ábside. Probablemente, trátase de pinturas do 
século XVI, que formaban parte dun programa ico-
nográfico máis amplo. Como apunta García Iglesias, 
nos casos nos que a igrexa está dedicada á Virxe, 
é posible que este programa se ocupase de episo-
dios relativos á súa vida, ligados ao nacemento e á 
infancia de Xesús.

Perdeuse o cabido, que precedía á porta orientada 
ao oeste, e que servía para resgardo dos fregeses e 
como lugar onde o cabido levaba a cabo tarefas ad-
ministrativas. Tamén se perdeu a escada de subida 
á espadana que se apoiaba nela. Polo demais, o po-
boado castrexo sobre o que se asenta o edificio está 
datado entre os séculos I a.C. e II d.C. A ocupación 
deste castro estivo ligada ás explotacións mineiras 
e auríferas desta zona dos Ancares, nun período de 
transición da cultura prerromana ao mundo romano, 
no que as poboacións locais foron integradas nas 
complexas dinámicas do Imperio Romano. O castro 
foi escavado en varias campañas desde mediados 
dos noventa e sacouse á luz tan só unha pequena 
parte da súa extensión. O conxunto foi declarado 
Ben de Interese Cultural en 2019.

Entrimo (Ourense)

Santa María a Real de Entrimo

Domingo 26 de xullo, 20.00 h >> Per-Sonat
Coñece o teu patrimonio: ás 16.00 h, visita guiada polo campamento romano de Aquis

A igrexa atópase no termo municipal de Entrimo, na 
baixa Limia, nas estribacións da Serra de Leborei-
ro e preto da fronteira con Portugal. De gran porte 
e monumentalidade, trátase dun dos máis brillantes 
exemplos do Barroco galego e semella que, na súa 
construción, puideran ter traballado artistas do talle 
de Francisco Castro y Canseco. A primeira mención 
documental que se fai deste lugar data do 938, can-
do a nai de S. Rosendo, Ilduara, doou ao mosteiro 
de Celanova posesións en diversos lugares, entre os 
que se menciona o “Interimio”, o que proba a vin-
culación que tivo o lugar co cenobio. En 1149, unha 
concordia asinada entre o bispo de Ourense e o aba-
de de Celanova fixaba os límites da xurisdicción das 
respectivas institucións, acordándose que todas as 
rendas da Igrexa do Sancti Salvatoris de Interimii per-
tencían ao mosteiro. O documento dá conta tamén, 
dunha primeira advocación da igrexa, que logo pasa-
ría á de Santa María.

A actual igrexa, de estilo barroco churrigueresco, 
data da primeira metade do XVIII. Ten planta de cruz 
latina con tres naves separadas por pilastras e un 
coro cubrindo a entrada principal. As grandes dimen-
sións do edificio obrigaron a realizar un desmonte na 
ladeira sobre o que se sitúa a casa reitoral. A diferen-
za de alturas sálvase cunha interesante escaleira de 
dobre tramo que une o monumento coa casa reitoral. 
A fachada está tallada en granito e ten forma de reta-

blo organizado en catro corpos. O primeiro deles está 
centrado na porta de arco de medio punto, flanquea-
da por columnas salomónicas. O segundo corpo ten 
unha furniña coa imaxe da Virxe da Asunción e catro 
pares de columnas salomónicas con decoración de 
vides e froitos. No terceiro corpo sitúase un panel 
coa Santísima Trindade, flanqueado tamén por co-
lumnas salomónicas e o cuarto corpo está formado 
por un friso, no que consta un escudo coa aguia bi-
céfala dos Austrias, rematado por un frontón partido 
coroado por tres estatuas de anxos tocando instru-
mentos de corda. Outro personaxe músico de grande 
realismo aparece de corpo enteiro tocando a vihuela, 
inserto no friso, enriba do arco da porta de entrada. 
A gran profusión de columnas salomónicas é única e 
sen paragón no Barroco galego, o que denota unha 
clara intención de enfatizar a importancia do edificio.

A igrexa dispón dunha monumental torre, na que se 
sitúa un campanario cunha balconada de pedra arre-
dor e con remate de pináculos e cúpula hemisféri-
ca. Na fachada sur sitúase unha imaxe de San Xosé 
co neno en brazos e unha Inmaculada, dentro dun 
programa iconográfico que se calificou de corte con-
trarreformista e que pretende destacar a castidade 
do esposo de María e a virxindade desta, como ele-
mentos que nuclean a Sagrada Familia. Na fachada 
norte sitúase unha imaxe do Salvador, que contrasta 
co resto das fachadas pola súa sobriedade de estilo. 

Sobre o cruceiro sitúase unha media laranxa sostida 
por pechinas e gornecida ao exterior por un cimbo-
rrio octogonal que remata nunha lanterna cupulada, 
enfeitada con volutas e pináculos. A igrexa aparece 
rodeada por unha cerca de mediana altura e perpiaño 
e nela intercálanse pilastras que marcan os diferentes 
tramos e serven de pedestal a cada unha das esta-
cións dun via crucis que remata nun calvario diante 
da porta do Evanxeo, coroando o frontis da escaleira 
de acceso á reitoral.

